
Макъыбзэу щыт адыгэбзэм и къежьапlэр цlыхум (хьэ) макъхэр 

къызщыхигъэlукlам дежрауэ лъытапхъэщ. Псэлъэбзэм къежьапlэ хуэхъу 

лэжьэкlэ зиlэрщ макъыбзэри, ар макъхэр утыку къызэрихьа щlыкlэр я 

мыхьэнэрэ къалэнкlэрэ зыхэлэжьыхь лэжьэкlэ зиlэ бзэращ.  

Псэлъэбзэм и къежьапlэ макъыбзэр зэрызекlуэрэ зэрыужьым ипкъ 

иткlэ, макъхэри къызэрыхъуа щlыкlэр зэрилъабжьэкlэрэ мыхьэнэрэ 

къалэнкlэрэ мэбагъуэр. Мыпхуэдэщ адыгэбзэм и макъ нэхъыбэри, 

къызэрыхъуа мыхьэнэм нэмыщl, ар зэрилъабжьэкlэрэ бзэм 

щыхэлэжьыхькlэ макъ мыхьэнэрэ къалэнкlэрэ зиубгъуу, псалъэ 

къэхъуныгъэкlэрэ ягъэзащlэри зэрызэлъытэныгъэкlэрэ зэщхьэщокlыр. Ар 

щыхъукlи, зэхуэдэ макъкlэрэ ухуа псалъэхэм зэрызэлъытэныгъэ зыхуаlэрэ 

икlи зэхуэмыдэу лъытапхъэ lуэхугъуэхэр къаlуэтэфри, псалъэ нэхъыбэри 

макъ нэхъыхэм хуэдэжу мыхьэнэбэщ.   

Ауэ, псалъэхэр макъыбзэ лэжьэкlэу зэрыухуэм нэмыщl, символизмэрэ 

егъэщхьыныгъэ хуэдэ щlыкlэкlэ щыухуэи щыlэщ; икlи, зы псалъэр 

макъыбзэ лэжьэкlэу ухуами, ар зытеухуа lуэхугъуэм нэмыщl гуэрхэри 

къызэрыlуатэу бзэм щызэрызекlуэи щыlэщ. Нытlэ, мыпхуэдэ псалъэхэм я 

мыхьэнэм щыгъуазэ хуэхъун папщlэ, ахэр мы зи гугъу тщlа щlыкlэкlэ 

зэрыухуам гулъытэ хуэпщlын хуейщ. Макъ мыхьэнэрэ къалэнкlэрэ икlэ 

нэгъунэ гурыlуэгъуэ къыпхуэмыхъу мыпхуэдэ псалъэхэр къэгъэунэхуныр 

″этимологие″ жыхуаlэ дициплинэм и lуэхуу зэрыщытри гурыlуэгъуэщ.  

Макъыр мыхьэнэншэу зылъытэ нобэрей бзэщlэныгъэм и lуэхур 

псэлъэпкъым дежращ къыздыщlидзэри, абы и зы дициплинэ lыхьэ 

этимологием и къалэнри зэрыигъуэу псалъэращ зытеухуар. Аращи, нобэ 

утыку ит этимологием псалъэхэм я лъабжьэхэр къэхутэныгъэу къалэн 

зыхуищlар макъ мыхьэнэрэ къалэнкlэрэ псалъэхэр зэрыухуэм 

хуэкlуэкъым; абы и лэжьыгъэр зытеухуар макъыбзэ нэужь бзэ лэжьэкlэрэ 

псалъэ къэхъукlэу зэрыщытыр гурыlуэгъуэнщ.  

Мы псалъэхэми гурыlуэгъуэ зэращlщи, этимологие дициплинэм и 

гъунапкъэр макъыбзэращ, макъыбзэ лэжьэкlэращ. Нобэ этимологием 

лъабжьэ къыщlэгъэщынкlэрэ иригъэкlуэкl лэжьыгъэр зыхулъэмыlэсыфын 

хуэдизу жыжьагъ зиlэрщ макъыбзэри, ар этимологиер зыдэlэбэфым адэкlэ 

къыщыхъуа бзэ лэжьэкlэращ. Макъыбзэр псэущхьэм и псэ ужьыгъуэу, 

къызхигъэlукl макъхэр зи лъабжьэу ухуэ псэлъэбзэращи, абы и псалъэхэр 

нобэрей этимологием къэгъэунэхун и хабзэ псалъэхэм елъытауэ 

нэхъыжьыlуэрэ мыхьэнэкlи кууlуэщ.  

Макъхэр псэущхьэм къызхигъэlукlыу щыщlидзар зи къежьапlэ 

макъыбзэ лэжьэкlэм илъытэр и щыlэгъуэкlэрэщ зэрилъытэри, мыпхуэдэу 

ухуэ псалъэм и мыхьэнэр философиерэ онтологие лlэужьыгъуэу 

зэрыщытынур гурыlуэгъуэнщ. Философиерэ онтологиекlэ хуэщlауэ зы бзэ 

лэжьэкlэу зэрыщытым зэрезэгъкlэрэи, бзэ къежьапlэрэ бзэжь лэжьэкlэу 

тлъыта макъыбзэр икlи сытым дежи псэлъэбзэ итыгъуэр зыlыгъыфыну зы 

бзэщlэу зэрыщытри гулъытапхъэщ.  

Мы псалъэм гурыlуэгъуэ зэрищlщи, макъыбзэ лэжьэкlэу ухуа зы 

псалъэр щыlэр и щыlэгъуэрэ и щыlэкlэкlэ зэрилъытэм папщlэ, жьыи 

хъукъым. Ар щыхъукlи, макъыбзэ лэжьэкlэу къэхъуа зы псалъэр 

къыщыхъуа зэманыгъуэр нэхъыбэм деж зэхэгъэкlыгъуафlэу щыткъым. 

Ауэ, етимологием и lуэхур нэхъыбэу зытеухуар цlыху псэукlэрэ щlыкlэм 

елъытауэ ухуэ псалъэхэращи, псалъэр утыку къыщихьа зэманыгъуэри 

зылъытэфырщ. Аращ икlии, этимологие лъабжьэ зиlэу бзэм хэлэжьыхь зы 

псалъэр утыку къызэрихьамрэ бзэм къигъуэгурыкlуар зэманыгъуэкlи 

къэпщытэгъуафlэщ.  

Нытlэ, макъыбзэр псэлъэбзэ къежьапlэу зэрыщытрэ, икlи этимологиер 

зыдынэсыф зэманыгъуэм адэкlэ щызекlуэу зэрыщытами зэрезэгъщи, 

макъыбзэ лэжьэкlэу ухуарэ зытеухуам нэмыщl lуэхугъуэхэри 

къызэрыlуатэкlэрэ бзэм щызекlуэ псалъэхэр зэрыигъуэкlэрэ къэзыхутэну 

этимологиер нэхъ зэманыгъуэ жыжьэхэм зэрыlэбэфынури гурыlуэгъуэнщ.  

Мы псалъэм зэрезэгъщи тlэ, макъыбзэ лэжьэкlэкlэ ухуа псалъэхэу 

этимологие лъабжьэ зиlэу бзэм хэлэжьыхь щапхъэхэми зэрелъытакlэрэ 

этимологиер адыгэбзэкlэ зыдэlэбэф жыжьагъэхэм щыгъуазэ дыхуэхъунщ.  

* 

Мы лэжьыгъэр зытеухуар зы гуэдз лъэпкъыр къызэрыlуатэу адыгэбзэм 

хэт ″хьэ″ псалъэр зыхэту ухуа псалъэхэр зэрыухуа щlыкlэм этимологиеу 

гулъытэ хуэщlынращ; икlи, мы псалъэхэр зытеухуауэ къызэрыхъуа 

lуэхугъуэхэм нэмыщl, абыхэм елъытэныгъэрэ пыщlэныгъэ зиlэу 

лъытапхъэ нэгъуэщl lуэхугъуэхэри къызэрыlуатэу бзэм зэрыхэлэжьыхьми 

щыгъуазэ хуэхъунращ.  

Зэрыгурыlуэгъуэу, ″хьэ″ псалъэм мыхьэнищ иlэущ адыгэбзэм 

зэрыхэлэжьыхьри, абыхэм щыщ зыращ мыбдежым этимологие лэжьэкlэу 

зи гугъу тщlынур. ″Хьэ″ псалъэр псэлъэбзэр зыхуэухуа цlыхум езым япэу 

зызэрилъытэжа псалъэу зэрыщытым нэмыщl, нэгъуэщl псэущхьэ гуэрхэри 

зэрилъыта псалъэу адыгэбзэм зэрыхэтыр гурыlуэгъуэщ. Цlыхумрэ 

псэущхьэ лъэпкъ гуэрхэр зэрылъыта ″хьэ″ псалъэхэри этимологие 

лъабжьэ яхуэхъуу псалъэхэр къызтехъукlахэрщ, ауэ мы тхыгъэр абыхэм 

хэхьэнукъым.   

Зы къэкlыгъэ лlэужьыгъуэу цlыхум япэ дыдэ хисарэ зырихьэлlэжу 

шхыныгъуэ къызхиха гуэдз лъэпкъыр адыгэбзэм ″хьэ″уэ зэрилъыта хъуам 

и лъабжьэр наlуэ дыдэу мылъытапхъэми, ар адыгэбзэм и макъыбзэ 

лэжьэкlэм къигъэщlа псалъэу лъытапхъэщ. Мы къэкlыгъэр цlыхум япэ 

дыдэ минипщl хуэдиз ипэкlэ мэшу щыхисарэ къыздыщигъэкlари Ахын 

(Хыфlыцlэ) къуэкlыпlэ гъунэ щlыналъэхэрауэщ щlэныгъэ къэхутэгъуэ 

гуэрхэм зэралъытэр; икlи, мы къэкlыгъэм и цlэу ялъытари ар адыгэбзэм 

къызэриlуатэ щlыкlэу ″хьэ″уэщ. Мыбыи зэрезэгъщи, ″хьэ″ псалъэр а 

лъэхъэнэм щызекlуэ адыгэбзэм къигъэщlауэ къыщlэкlынщ.  

Мы тхыгъэкlэ ди lуэхур мы гуэдз лъэпкъыр зэрылъыта ″хьэ″ псалъэм 

къытехъукlыж псалъэхэр нэгъуэщl къэкlыгъэрэ гуэдз лъэпкъхэм теухуа 

lуэхугъуэри къызэрыlуатэкlэрэ бзэм зэрызекlуэм щыгъуазэ дыхуэхъунращ; 

икlи, зы гуэдз лъэпкъыр зэрылъыта мы ″хьэ″ макъ псалъэм къытехъукlа 

псалъэ гуэрхэри – абы ипэlуэкlэ къэхъуа псалъэхэр лъабжьэ 

зэрыхуэхъужкlэрэ- зэрыухуам щыгъуазэ зыхуэтщlынращ.  

Аращи, ″вэн-сэн″ lуэхугъуэу япэрауэ ″хьэ″р зыхэсэ щlы lэнатlэ 

лъагъуэр къызэрыlуатэ псалъэу зэрыухуар гурыlуэгъуэщ ″хьэсэ″ 

псалъэри, ар иужькlэ дэтхэнэ зы жылэ лlэужьыгъуэр зыхэсэ щlыпlэ lыхьэ 

лъагъуэри зэрылъытэу бзэм щызекlуэ зэрыхъуари гурыlуэгъуэщ.  

Гуэдз лъэпкъ къэкlыгъэ ″хьэ″м и щхьэмыжым ирищlэ и зы гуэдзыр 

(гуэдз закъуэр) зэрылъытэ щlыкlэу ухуауэ зэрыщытыр гурыlуэгъущ 

″хьэдзэ″ псалъэри, ари иужькlэ дэтхэнэ зы гуэдз пкъыгъуэ закъуэр 

зэрылъытэу бзэм хэлэжьыхьу щызекlуэ зэрыхъуар гурыlуэгъуэщ. Ауэ 

икlи, ″хьэдзэ″р зы пкъыгъуэ цlыкlуу зэрыщытым зэрегъэкlуакlэрэ, - гуэдз 

лъэпкъыу шымытми-, дэтхэнэ зы пкъыгъуэ цlыкlури ″хьэдзэ″ псалъэмкlэ 

зэрылъытэу бзэм щызекlуэ зэрыхъуар гурыlуэгъуэщ. Мыбы теухуа зы 

щапхъэщ ″зыри сиlэкъым″ псалъэм ипlэкlэ ″зы хьэдзэ сиlэкъым″ 

жыlэгъуэр.  

Цlыху шхыныгъуэ хьэ хьэдзэхэр хьэ къэкlыгъэрэ щхьэмыжыр 

зэхагъэщащэу зэраlуэкlэрэщ къызэрыхахри, мыпхуэдэу зэхэгъэщэщарэ lуа 

хьэ къэкlыгъэ жьгъейр зэрыигъуэу ″хьэуазэ″уэщ зэрылъытари, а псалъэри  

иужькlэ дэтхэнэ зы къэкlыгъэ lуагъэ жьгъейри зэрылъытэу бзэм 

щызекlуэу зэрыщlидзари гурыlуэгъуэщ. Хьэ къэкlыгъэ lуагъэм ʺхьэдзэʺрэ 

ʺхьэцэпэцэʺр зэхэгъэкlын папщlэ, жьы къепщэм худырапхъейрэ уэм 

хуэгъэзу зэрыщытри къызыхэщу зэрыухуари гулъытапхъэщ мы зи гугъу 

тщlа ″хьэуазэ″ псалъэр.  

Хьэуазэр жьы къепщэм зэрыхудырапхъейкlэрэ зэракlыщтэри япэрауэ 

ʺхьэ хьэуазэʺм теухуауэ зэрагъэзэщlар ар зэращl lэмэпсымэр къызэрыlуэта 

″хьэнцэ″ псалъэм гурыlуэгъуэ къещlыр. ″Хьэнцэ″ псалъэр ʺхьэʺм теухуауэ 

зэрыухуам нэмыщl, хьэ къэкlыгъэ lуагъэр уэрэ жьы къепщэм дырапхъейуэ 

зэрыхуагъазэр къызэрыхэщу ʺхьэуазэʺ псалъэр зэрыухуам ещхьэщи, 

хьэуазэр мы зэрыдырапхъейр ар цым хуэдэу зэрызэщlэпхъыр (цэ) 

къызхэщ псалъэу зэрыщытыр гурыlуэгъуэщ ʺхьэнцэʺр. Хьэнцэкlэ 

гъэзащщlэ мы lуэхугъуэри ʺкlыщтэнʺ псалъэмкlэщ зэрылъытари, а 

псалъэм ʺхьэнцэʺ жыхуэтlэр кlы зиlэ зы lэмэпсымэу зэрыщытыр 

къызэрыхэщри гурыlуэгъуэщ. Мы lэмэпсымэр (хьэнцэ) иужькlэ дэтхэнэ 

зы къэкlыгъэм и хьэуазэр якlыщтэм папщlэ зырахьэу щытащ, ауэ ″хьэнцэ″ 

псалъэр зэхъуэкlакъым. Ауэ икlи, дэтхэнэ зы хьэуазэ лlэужьыгъуэр 

зэрыдырапхъей lэмэпсымэу зэрахьэу зэрыщытам къыщымынэу, ″хьэнцэ″ е 

″хьэнцэ″м хуэдэ lэмэпсымэ гуэрхэр иужькlэ нэгъуэщl lуэхугъуэхэм папщlи 

(пп: щlы къэтlын, вэнвей идзын) зэрахьэу щытащи, ахэри мы зи гугъу 

тщlа ″хьэнцэ″ущ зэралъытар.  

″Хьэ″м теухуауэ ухуарэ иужькlэ дэтхэнэ зы мэш-мэкъу lуэхугъуэми 

теухуауэ адыгэбзэм хэт псалъэр мащlэкъым. Мыпхуэдэ щапхъэщ 

″хьэцэпэцэ, хьэпэцыпэ″ псалъэхэри, ахэри ″хьэ″м теухуауэ зэрыухуар 

гурыlуэгъуэщ, ауэ иужькlэ дэтхэнэ зы удз лlэужьыгъуэ къэкlыгъэ 

зэхэщэща пкъыгъуэ цlыкlурэ жьгъейр зэрылъытэ псалъэу бзэм щызекlуэу 

зэрыщlидзари гурыlуэгъуэщ. Къырахьэлlэжа мэшрэ мэкъур 

зэрызэтыралъхьэ, зыщаlуэ, зыщlалъхьэр къызэрыlуэта псалъэхэри япэ 

дыдэу ″хьэ″м теухуауэ зэрыщытар гурыlуэгъуэнщи, мыр къызыхэщ 

псалъэхэрщ мыхэри: «хьэм, хьэмэ, хьэмэщ».  

Цlыхум япэ дыдэу хисэрэ зырихьэлlэжу щыта гуэдз лъэпкъ ″хьэ″м 

къыхищlыкlыу щыта шхыныгъуэхэри зэрыигъуэкlэрэ ″хьэ″ псалъэ зыхэту 

зэрыухуэнур гурыlуэгъуэнщ; икlи, апхуэдэ шхыныгъуэхэр зэрылъыта 

псалъэхэр иужькlэ нэгъуэщl гуэдз лlэужьыгъуэхэм къыхэщlыкl 

шхыныгъуэхэри къызэрыlуатэу бзэм щызэрызекlуэнури гурыlуэгъуэнщ. 

Мыпхуэдэ зы щапхъэщ ″хьэ, тхъу, псы″ зэхэлъу ящl зы шхыныгъуэри, 

къызэрыlуэта псалъэм ар япэу ″хьэ″м къызэрыхэщlыкlар гурыlуэгъуэ 

къещlыр, ауэ  иужькlэ ″хьэ″м нэмыщl кхъулэ лlэужьыгъуэу абы хэхьар 

зэрымымащlэри гурыlуэгъуэщ: «хьэтхъупс - хьэнтхъупс».  

″Хьэ″м къызэрыхэщlыкlар псалъэр зэрыухуам гурыlуэгъуэ къещlри, 

мыпхуэдэ зы шхыныгъуэщ ″хьэвыбэ″ жыхуаlэр. А псалъэр зэрыухуа 

щlыкlэм а шхыныгъуэр ″хьэ″ куэдыщэ ягъавэу зэращlыр гурыlуэгъуэ 

къещlыр. А шхыныгъуэр нобэм къызэрыса щlыкlэр хугум къыхащlыкlрэ 

лlам хуащl хьэдэlус лlэужьыгъуэу зэрыщытращ ″хьэвыбэ″ псалъэр ди 

псэлъалъэм зэрыхэтыр. Ар лlам хуащl шхыныгъуэу щылъытэм деж, 

″хьэлlамэ″ псалъэри уигу къокlыр. Ауэ, мы псалъэм хэт ″лl″ макъыр 

зытеухуар а шхыныгъуэр лlам зэрыхуащlра, хьэмэрэ, хьэр ягъавэрэ 

зэрыхъун хуеипlэм зэрыхуэкlуэрэ зэрыращlылlэра, ар наlуэу 

жыlэпхъэкъым. Дауи, ″хьэлlамэ″ри хьэм къыхащlыкl шхыныгъуэу 

зэрыщытыр псалъэр зэрыухуам гурыlуэгъуэ къещlри, икlи ар зэращl 

щlыкlэри хьэр икlэ нэгъунэ ягъавэу зэрагъалlэкlэрэу зэрыщытри 

гурыlуэгъуэщ. ʺХьэлlамэʺр япэрауэ ʺхьэʺ теухуа зы шхыныгъуэ 

лlэужьыгъуэу щытами, иужькlэ ари нэгъуэщl гуэдз лъэпкъхэм 

къыхащlыкlыу зэрыщытар гурыlуэгъуэнщ; ауэ, сыткlи ярещl, зэрылъытэ 

псалъэр зэхъуэкlакъым; икlи, а шхыныгъуэр нобэм къызэрысари хугурэ 

нартыху тхьэвым къыхащlыкlыу ягъэвэ шхыныгъуэ лlэужьыгъуэущ.   

″Хьэвыбэ″рэ ″хьэлlамэ″ псалъэхэр зэрыухуа щlыкlэр фlэкlыпlэ имыlэу 

тегъэщlапlэ зыхуэхъур хьэр зэрыхьэдзэу зэрагъавэрауэ жыlэпхъэкъым, ауэ 

а псалъэхэмкlэ къэlуатэ шхыныгъуэхэр ″хьэ″м къызэрыхэщlыкlыу щытам 

гурыщхъуэ телъкъым. Ауэ, мы шхыныгъуэхэр иужькlэ хьэдзэхэр яущэбрэ 

зэхапщэу хьэ хупцlынэрэ ″хьэ тхьэв″ым къыхащlыкlыу зэрыщlидзари 

гурыlуэгъуэщ. ʺХупцlынэʺ псалъэр ʺхуʺм теухуауэ зэрыщытрэ, ʺхуʺри – 

абы иужьыlуэ ʺнартыхуʺри- ʺхьэʺ нэужьу зэрыщытари гурыlуэгъуэщ; ауэ, 

″хьэ″м къыхащlыкl шхыныгъуэр иужькlэ ʺхуʺрэ ʺнартыхуʺкlэрэ щlами, 

зэрылъытэрэ къызэрыlуэта псалъэхэр зэхъуэкlакъым.  

Мы зи гугъу тщlарэ ″хьэ″м къыхащlыкlыу щыта шхыныгъуэхэр 

япэрауэ ʺхьэʺр зэрыʺхьэдзэʺу ящlыу зэрыщытар гурыlуэгъуэнщ; мыпхуэдэ 

еплъыкlэр икlи щlэныгъэхутэхэри щlэгъэкъуэн зэрыхуэхъу еплъыкlэрщ. 

Аращи, цlыхум япэу вэн-сэн lуэхугъуэкlэ къигъэкlа ʺхьэʺр зэришхыу 

зэрыщыта щlыкlэр ʺхьэ хьэдзэʺхэр ʺигъэгъу, игъэлыгъуэʺущ зэралъытэри, 

иужькlи ʺигъавэʺу зэрыщытаращ зэралъытэр. Арагъэнти, цlыхум хьэр 

иущэбрэ ихьэжэу щlидза нэужь, абы и тхьэвым къыхищlыкlыу 

зэрыщlидзар гурыlуэгъуэщ хьэ лlэужьыгъуэ шхыныгъуэщlэхэри, мы 

шхыныгъуэхэри зэрилъытар хьэр зэрыхьэдзэкlэрэ ищlыу щыта 

шхыныгъуэхэр къызэриlуатэу щыта псалъэхэмкlэрэщ. Ауэ мыбыи 

къыщымынэу, а шхыныгъуэхэр къызхащlыкlыр (хьэ ипlэкlэ хурэ нэртыху) 

зэхъуэкlа нэужьи псалъэхэр зэмыхъуэкlауэщ бзэм щызэрызекlуари, мыращ 

икlи ахуэдэ псалъэхэм этимологие лъабжьэ яlэу зэрылъытапхъэр.  

Нобэ дэтхэнэ зы гуэдз лъэпкъ хьэжар зэрылъытэ ″хьэжыгъэ″ри, мы 

ягъэзащlэ lуэхугъуэр къызэрыlуатэ ″хьэжэн″ псалъэри япэрауэ ″хьэ″м 

теухуауэ утыку къызэрихьар псалъэхэр зэрыухуа щlыкlэм гурыlуэгъуэ 

къещlыр.  

Адыгэбзэм хэт ″хьэку″ псалъэри къызтехъукlар ″хьэ″рауэ зэрыщытыр 

гулъытапхъэщ; икlи, цlыхум япэу къигъэкlа гуэдз лъэпкъыу щыт хьэр 

ихьэжэрэ тхьэву зэхэпщэныр къимыгъэунэху ипэкlэ, ар зэрыʺхьэдзэʺу 

игъэлыгъуэрэ ишхыу зэрыщытаращ зэралъытэри, мы lуэхугъуэми 

зэрезэгъыр жыlэпхъэщ ″хьэку″ псалъэри зэрыухуа щlыкlэм. Аращи, 

щlэныгъэм зэрилъытэр ″хьэ″ хьэдзэхэр ʺятlэ гъэгъуа, кхъуэщын, мывэʺ 

зэхуаʺкуʺм дэкlутауэ ягъэлыгъуэу зэрыщытаращи, адыгэбзэм и ʺхьэкуʺ 

псалъэр зэрыухуа щlыкlэм хьэ хьэдзэхэр мы зэрагъэлыгъуэ щlыкlэрэ 

щlыпlэр гурыlуэгъуэ къыпхуищlыуи жыlэпхъэщ. Нобэ щlакхъуэрэ 

хьэлыгъу щыдгъажьэу технологиеу ужьа хьэкум къежьапlэ хуэхъуарэ икlи 

ар къызэрыlуэта псалъэр зэрыухуа щlыкlэри мырагъэнщ.  

Мы къэтlуэтахэм зэрезэгъщи, адыгэбзэм хэт ″хьэлыгъу″ псалъэм и 

лъабжьэри ″хьэ хьэдзэхэр гъэлыгъуэн″ lуэхугъуэу щытауэ лъытапхъэщ. 

Арагъэнщи, нобэ къэбэрдеибзэм ″щlакхъуэ″ жыхуэтlэм ипlэкlэ адыгэбзэ 

жьэрыпсалъэ нэхъыбэм ″хьэлыгъу″у хэт псалъэр цlыхум япэу къигъэкlа 

гуэдз лъэпкъ ″хьэ″р зэрыʺхьэдзэʺу игъэлъыгъуэу щыщыта зэманыгъуэм 

къыщlэныжа зы псалъэу лъытапхъэщ.       

″Хьэлыгъу″ псалъэм елъытауэ ″щlакхъуэ″ псалъэр зэманыгъуэфlкlэ 

иужь къэхъуа псалъэу зэрыщытыр гурыlуэгъуэщ. Икlи, къызхэщlыкlар – 

ар гурыlуэгъуэу зэрыщытым папщlэрагъэнти- къызхэмыщу ухуа 

″щlакхъуэ″ псалъэр тхьэвыр зэрагъэтеджкlэрэ (кхъу) зэращlыр (щl) 

къызхэщ псалъэу зэрыухуари гулъытапхъэщ. Къэбэрдеибзэм ″щlакхъуэ″ 



 6 

псалъэм нэмыщl ″хьэлъыгъу″ псалъэри хэтщ, икlи илъабжьэкlэ къэтахэри 

″хьэлыгъу″ лlэужьыгъуэхэр къызэрыlуатэ псалъэхэщ: «хъурейрэ икур 

къибзыкlауэ ящl хьэлыгъур зэрылъытапхъэр ″хьэлъыгъу гъуанэ″ущи, ар 

зы псалъэ зэгуэт/зэхэлъу къызэрыlуатэ ″хьэлыгъугъуанэ″р нобэ бзэм 

″хьэлыгъуанэ″у щызекlуэу хэтщ; хупцlынэр яшыхьрэ яухуэну ящl 

хьэлыгъур ″хьэлыгъу шыхьа″рэ ″хьэлыгъу шыхь″у къэlуэтапхъэщи, ари 

зы псалъэ зэгуэту къызэрыlуатэ ″хьэлыгъушыхь″ыр нобэм къэсыху 

″хьэлушыхь″у зэрызэхъуэкlари гулъытапхъэщ».  

Макъыбзэ лэжьэкlэкlэ ухуэ псалъэм макъ хэкlуэдыкlынрэ, и псалъэ 

гуэрым макъ зэрыхэкlуэдыкlкlэрэ псалъэ зэгуэт/зэхэлъ зэрыухуэм теухуа 

щапхъэ щымащlэ дыдэщ адыгэбзэм, ауэ мыбдежым псэлъитl зэгуэхьэу 

ухуа псалъэ зэгуэтхэр макъ хэкlуэдыкlыу зэрыухуэжым теухуа щапхъэхэр 

утыку къызэрихьэри гулъытапхъэщ.    

* 

Мы къэтlуэтахэм къызэрыхэщрэ щlэныгъэми зэрилъытэм зэрезэгъщи, 

″хьэлыгъу″ псалъэр зэрыухуар ″хьэ хьэдзэхэр ягъэлыгъуэ″у зэрыщытарауэ 

жыlэпхъэщ. Ауэ, къызхащlыкlрэ зэращl щlыкlэр къызхэщу ухуа 

″хьэлыгъу″ псалъэм ″хьэ″м нэмыщlыу хиубыдэ ″лыгъу″ псалъэми 

щыгъуазэ хуэхъун хуейщи, псалъэр зэрызэпкъырылъ ″л, гъу″ lыхьэхэм 

ягъэзащlэм деплъынщ.  

Псалъэм ″л, гъу″ макъ мыхьэнэкlэрэ узэреджэфынум нэмыщl, ″л″ырэ 

″гъу″м къытехъукlа ″макъ псалъэ″ лъэныкъуэкlи узэреджэфынур 

гурыlуэгъуэнщ; икlи, псалъэр зэрыухуа дэтхэнэ зы макъыр и 

мыхьэнэкlэрэ, адрей макъми ″макъ псалъэ″у узэреджэфынури 

гурыlуэгъуэщ. Аращи, адыгэбзэ псалъэ нэхъыбэм хуэдэу, ʺлыгъуʺ 

псалъэри зэмылlэужьыгъуэу узэреджапхъэу мыхьэнэбзэ псалъэщ. Нытlэ, 

″лыгъун″ псалъэр дыгъэ бзийрэ мафlэ бзийхэм зыгуэрыр зэригъэгъур 

къызэрыlуатэ псалъэу зэрыщытыр гурыlуэгъуэщи, мы псалъэм хиубыдэ 

″гъу″ lыхьэр ″гъун″ глагол лэжьэкlэу зэрыщытри мы ипэкlэ жытlахэм 

къызэрыхэщыр гурыlуэгъуэщ. Псалъэм и зы lыхьэу щыт ″гъу(н)″р мы 

зэрыжытlауэ наlуэ къыщытхуэхъуащи, псалъэр зытеухуа lуэхугъуэм 

ехьэлlауэ ″л″ макъым псалъэм хигъэзэщlыхьыр къэгъэунэхун зэрыхуейри 

гурыlуэгъуэнщ.  

″Лыгъун″ псалъэм ″л″ макъым хигъэзэщlыхьыр дыгъэ бзийрэ мафlэ 

бзийхэр зы линием тету зэрызекlуэр зэрылъытэращи, мыри ″л″ макъым 

къытехъукlа ″лын, лэн″ макъ глаголхэм зэрытеухуар гулъытапхъэщ. Ар 

щыхъукlэ, ″л″ макъым ″лыгъун″ псалъэм хигъэзэщlыхьыр къызэрыlуатэр 

″лын, лэн″ глагол мыхьэнэкlэрэщи, мы глаголхэмкlэрэ гъэзащlэр ″блэн″ 

lуэхугъуэм зэрытеухуари гурыlуэгъуэщ.  

Нытlэ, ″лыгъун″ псалъэм хэт ″л″ макъым ″макъ мыхьэнэ″кlэрэи, икlи 

″макъ глагол″хэу ″лын, лэн″ мыхьэнэкlэрэи узэреджэр зэщхьэщыкlкъым. 

Мыпхуэдэу, ″л″ макъ мыхьэнэкlэрэ ухуапхъэрэ икlи ″лын, лэн″ глаголхэм 

къытехъукlыпхъэ нэгъуэщl псалъэхэр зэрыщыlэри гурыlуэгъуэщ: «лыдын, 

лыбын – къэлыбын, лыгъэ, лыгъей, лыгъае, лые, лыгъуэ, лыгъуэн».  

Мы къэтlуэтахэм гурыlуэгъуэ зэращlщи тlэ, ″л″ макъ мыхьэнэкlэрэ 

икlи ″лын, лэн″ глагол мыхьэнэкlэрэ еджапхъэу дыгъэрэ мафlэ бзий 

″лыгъей″кlэрэ гъэзащlэ ″гъун″ lуэхугъуэу лъытапхъэщ ″лыгъун″ псалъэр 

зытеухуар.  

Ауэ, ″л″ макъ мыхьэнэрэ ″лын, лэн″ макъ глаголхэм къытехъукlауэ 

лъытапхъэу мы ипэкlэ къэта псалъэхэр икlи ″л″ макъым къытехъукlа зы 

″макъ псалъэ″у щыт ″лы″м теухуауи зэреджапхъэр гурыlуэгъуэнщ. 

Аращи, нэхъыбэуи ипэкlэ зи гугъу тщlа ″лъыгъун″ псалъэм узэреджэфыну 

зы щlыкlэр псалъэм хиубыдэ ″л″ макъым ″лы″ макъ пcалъэу 

зэрылъытапхъэкlэрэщ. Мыпхуэдэ еджэкlэр ʺлыгъунʺ псалъэр этимологие 

лlэужьыгъуэу зэрылъытэ щlыкlэрщ.   

Мыпхуэдэщ макъыбзэ лэжьэкlэр зи лъабжьэу ухуэ псалъэхэм 

узэрызэджэфыну щlыкlэхэри, макъ нэхъыбэр зы мыхьэнэ лъабжьэм 

къытехъукlыу бзэм мыхьэнэбгъуэрэ мыхьэнэбэ зэрыхэхъухьыфым 

папщlэрэ, икlи макъхэм ″макъ псалъэ″хэри къызэрытехъукlыфым 

папщlэщи, псалъэм хиубыдэ макъхэм мыпхуэдэ лъэныкъуэхэмкlэ гулъытэ 

зэрыхуэпщlкlэрэ узэреджэфынур гурыlуэгъуэщ. Зы псалъэр мы 

зэреджапхъэхэм щыщу зэрыухуа щlыкlэр зэрызэхэбгъэкlынури псалъэр 

зытеухуа lуэхугъуэр зэрыплъытэкlэрэщ. Ауэ, мыбдежым зы щапхъэу зи 

гугъу тщlы псалъэм (лыгъун) хуэдэу, узэреджэф щlыкlэхэр зэхуэдэу игъуэ 

щыхъуи щыlэщи, мыри къызтехъукlыр псалъэм узэреджэну щlыкlэхэр 

макъ мыхьэнэ лъабжьэкlэрэ зэлъытарэ зэпыщlауэ зэрыщытращ.  

Мы псалъэхэм гурыlуэгъуэ зэращlщи, зи гугъу тщlа псалъэм (лыгъун) 

хиубыдэ ″л″ макъым и ″макъ мыхьэнэ″рэ ″лын, лэн″ глаголкlэрэ 

узэреджэфым нэмыщl, ″л″ макъым зы ″макъ псалъэ″у къытехъукlа ″лы″уи 

узэреджэфынур гурыlуэгъуэщи, этимологие еджэкlэу къытпэщыр мы 

иужьрей еджэкlэр икlи ″лы″р цlыхум и шхыныгъуэ нэхъыщхьэрэ 

япэрейрауэ зэрыщытри щlэгъэкъуэн зыхуэхъу еджэкlэу зэрыщытри 

гурыlуэгъуэщ. Илъабжьэкlэ къэтхьыну щапхъэхэри тегъэщlапlэ зыхуэхъур 

ʺлыгъуʺ псалъэр ʺлыʺм теухуауэ зэрыщыт мы еджэкlэращ. Арагъэнщи, 

″лыгъу, лыгъун″ псалъэхэр япэу ″лы″м теухуауэ ухуагъэнти, лым 

иращlылlэ мыпхуэдэ lуэхугъуэр нэгъуэщl шхыныгъуэхэми 

зэрыращlылlэрэ икlи мы иращlылlэр зи гугъу тщlа мы псалъэхэмкlэ 

къызэрыlуатэу бзэм щызекlуэу щlидзауэ къыщlэкlынщ. Нытlэ, мы жытlар 

тегъэщlапlэ зыхуэщlыпхъэ псалъэхэм мы илъабжьэкlэ деплъынщ.  

* 

Мы псалъэхэр ″лы″м теухуауэ зэрылъытапхъэм щlэныгъэ 

къэхутэныгъэхэри щlэгъэкъуэн зэрыхуэхъур гурыlуэгъуэщ; икlи, цlыхур 

япэу лышх лъэпкъыу щытауэщ зэрылъытэр. Аращи, цlыхум - е ар 

къызтехъукlа псэущхьэм (хьэ)- лыр япэрауэ цlынэу ишхыу щытагъэнти, 

имышхыфыр игъэтlылъу игъуэр къыщыскlэ зэришхыжыфынум гулъытэ 

зэрыхуищlым къыкlэлъыкlуэу, лыр игъэгъунри къигъэунэхуагъэнщ. Лышх 

зы псэущхьэу щыта цlыхум гъэгъун lуэхугъуэр япэу ″лы″м теухуа 

игъэзащlэу зэрыщытыпхъэр гурыlуэгъуэнщи, лыр зэрыгъурэ зэрыгъэгъум 

къытехъукlауэ жыlэпхъэщ икlи ″лыгъун, лыгъуэн, гъэлыгъуэн″ 

псалъэхэр. Мыпхуэдэу игъэгъуа лыр бзэм ″лы гъуа, лыгъу, лы гъур″у 

къызэриlуэтэнури гурыlуэгъуэнщи, мы псалъэхэр нобэм къызэрысари 

гурыlуэгъуэщ.  

Лы гъэгъуныгъэр къэзгъэунэхуа цlыхум (хьэ) иужькlэ мафlэри 

къигъуэтрэ къыщигъэунэхум, лыр мафlэм зэрыригъэукlэрэ игъэгъуу 

щlидзагъэнти, ари зы ʺлы гъэгъунʺ лlэужьыгъуэу зэрыщыткlэрэ 

зэрыигъуэу ″лыгъун″ псалъэмкlэ къызэрыlуэтапхъэр гурыlуэгъуэнщ. 

Икlи, мафlэм иригъэуу лыр мы зэригъэгъум къыщымынэу, иужькlэ мафlэм 

и фlыгъэкlэрэ лым ирищlылlэхэри ″лыр зэригъэгъу″р къызэриlуатэ мы 

псалъэмкlэ къиlуатэу щlидзагъэнщ. Аращи, мафlэр къимыгъэунэху ипэкlи 

лыр зэригъэгъум теухуауэ къэхъуа псалъэхэр (лыгъун, лыгъуэн, 

гъэлыгъуэн) мафlэр къигъэунэхуа нэужьми зэримыхъуэкlыу, мафlэмкlэ 

лым ирищlылlэхэри а псалъэхэмкlэрэ илъытэу мы псалъэхэр а зэрыщыту 

зэрихьэу зэрыщытар гурыlуэгъуэнщ. Мыпхуэдэу зэрыщытыр икlи мы 

псалъэхэр лым нэмыщl шхыныгъуэрэ lуэхугъуэхэми теухуауэ бзэм 

зэрыхэлэжьыхьми гурыlуэгъуэ къытхуещlыр.  

″Лы″р зэригъэгъум теухуауэ къэхъуа псалъэхэр мафlэр къигъэсэбэпуи 

игъэзащlэти, лыр мафlэ бзийм зэригъэукlэрэ къэхъу зы lуэхугъуэри 

аргуэру ″лы″м теухуауэ къэlуатэу ″лыцlын, гъэлыцlын″ псалъэхэри 

къэхъугъэнщ.  

Мыбы нэмыщl, мафlэр къызэрыщхьэпэр фlыуэ къэзыгъэунэхуа цlыхум 

и псэукlэми зызэриужьым къыкlэлъыкlуэ лъэхъэнэхэрагъэнти, лыр 

зэригъэжьэн lэмэпсымэм (жьэпхъалъэ) ирилъхьэрэ илъабжьэм мафlэр 

зэрыщlигъэстыжкlэрэ зэригъажьэми ″лыбжьэн, гъэлыбжьэн, лыбжьэ″ 

псалъэхэр къытехъукlагъэнщ. Аращи, япэ дыдэ ″лы″м теухуауэ къилэжьа 

мы lуэхугъуэр къызэрыlуэта мы псалъэхэр иужькlи зэмыхъуэкlарэ а 

зэрыщыткlэрэ ″лы″м нэмыщl шхыныгъуэхэри зэрыгъажьэр къызэрыlуатэу 

бзэм щызекlуэу зэрыщlидзар гурыlуэгъуэщи, нобэ ″лы″м имызакъуэрэ 

хуэмыlуауэ, лым нэмыщl шхыныгъуэхэу лыи зыхэмылъхэри мы зи гугъу 

тщlа псалъэхэмкlэщ къызэрыlуатэр: «джэд лыбжьэ, джэш лыбжьэ, къэб 

лыбжьэ, кlэтlыров лыбжьэ, бжьын лыбжьэ».  

Бзэм щызекlуэу хэту къыщlэкlынт ″вэн, гъэвэн″ псалъэхэри, а 

lуэхугъуэр лым теухуауэ зэрыгъэзащlэри - ипэкlэ ухуа псалъэхэр зэрыухуа 

щlыкlэм хуэдэжу- ″лы″ псалъэр зыхэту ухуэж псалъэмкlэ къэlуатэу бзэм 

хэхьауэ лъытапхъэщ. Аращи, гъэзащlэ lуэхугъуэр щхьэжу ″вэн, гъэвэн″ 

псалъэмкlэ къэlуэтэфынуми, ″лы″р цlыхум и шхыныгъуэ нэхъыщхьэу 

зэрыщытрэ псалъэ къэхъукlэ хабзэ зэрыхъуами зэрезэгъкlэрэ ″лы″ псалъэ 

зыхэту ухуащ мы псалъэхэри: «лывэн, гъэлывэн».  

Япэрей и шхыныгъуэ лыр зэригъавэр къызэриlуатэ мы псалъэхэр 

иужькlэ игъавэу ищl нэгъуэщl шхыныгъуэхэри къызэриlуэтэжу бзэм 

щызекlуэу зэрыщlидзам теухуа щапхъэщ ″хьэлывэ″ псалъэри, ари ″хьэ″м 

къызэрыхэщlыкlар къызхэщ псалъэщ. Зэрыухуа щlыкlэм къызэрыхэщщи, 

гъэвэн lуэгъуэкlэщ ″хьэлывэ″ри япэрауэ зэращl щlыкlэу къызэрежьар, ауэ 

ар иужькlэ нэхъыбэу ягъажьэу зэращlыр хабзэ зэрыхъуарагъэнти, ягъавэу 

ящl хьэлывэр ″псы хьэлывэ - псыхьэлывэ″у ялъытэжагъэнщ. ″Хьэлывэ″ 

псалъэр ″хьэ″рэ ″лывэн (″вэн″ ипlэкlэ)″ псалъэ зэгухьэныгъэкlэрэ 

зэрыухуам нэмыщl, икlи псалъэм узэреджапхъэ зы лъэныкъуэри ар зэращl 

щlыкlэр абы ″лы″ дащlыгъурэ далъхьэу зэрыщытарауэщ. Ауэ, мыпхуэдэу 

къежьарэ щытами, иужькlэ абы нэгъуэщl гуэрхэр далъхьэу зэрыщlидзар 

гурыlуэгъуэщи, ахэри псалъэр зэмыхъуэкlыу ″хьэлывэ″ псалъэмкlэрэщ 

къызэрыlуэтар.  

* 

Мы къэтlуэтахэм къызэрыхэщщи, цlыхум и япэрей шхыныгъуэ ″лы″м 

ирищlылlэр иужьрей шхыныгъуэхэми ирищlылlэу къызэрыгъуэгурыкlуэр 

гурыlуэгъуэщ. Аращи, ″лы″м ирищlылlэу щытар къызэрыlуатэ псалъэхэри 

лым ирищlылlэр зырищlылlэ иужьрей шхыныгъуэхэри къызэрыlуатэ 

псалъэхэуи бзэм щызекlуэу зэрыщытар гурыlуэгъуэщ; ауэ икlи, лым 

теухуауэ ипэкlэ къэхъуауэ жыхуэтlэ псалъэхэр иужькlэ нэгъуэщl 

шхыныгъуэхэм теухуауэ гъэзащlэхэр зэрылъытэ псалъэхэми лъабжьэ 

зэрыхуэхъуари гурыlуэгъуэщ.  

Лышх псэущхьэ лъэпкъыу щыт цlыхум иужькlэ лым нэмыщlхэри 

ишхыу зэрыщlидзар гурыlуэгъуэщи, а хабзэр цlыхум 

къызэригъэунэхуамрэ япэрей мэш лlэужьыгъуэу ″хьэ″р къигъэкlыу 

зэрыщlидзам и зэхуакум зэманыгъуэфl зэрыдэлъынури гурыlуэгъуэнщ. 

″Хьэ″м къытехъукlа псалъэхэр иужькlэ цlыхум къигъэкl нэгъуэщl гуэдз 

лъэпкъхэм къыхищlыкl шхыныгъуэхэри къызэриlуатэу бзэм щызекlуэу 

зэрыщlидзар гурыlуэгъуэщи, ″хьэ″м теухуауэ къэхъуа мы псалъэхэм 

къагъуэгурыкlуар зэманыгъуэу зэрымымащlэри гулъытапхъэщ. Ауэ, 

цlыхум (хьэ) и япэрей шхыныгъуэ ″лы″м ирищlылlэр къызэрыlуатэу ухуа 

псалъэхэм (п.п: лыгъун) къагъуэгурыкlуар цlыхум и япэрей мэш 

лlэужьыгъуэ ″хьэ″м теухуахэм еплъытэ мыхъуфын хуэдизкlэ 

зэманыгъуэшхуэу зэрыщытри гурыlуэгъуэщ.   

Цlыхум ″вэн-сэн″ lуэхугъуэр къызэриубла гуэдз лъэпкъ ″хьэ″м 

ирищlылlэрэ къыхищlыкl шхыныгъуэхэр къызэрыlуатэ псалъэхэр 

зэрыухуэм лъабжьэ хуэхъуа псалъэхэр цlыхум игъуэ щыхъукlэ ишхын 

гугъэкlэ ″лы″р игъэгъуу зэрыщlидзам къызэрикlыр гулъытапхъэщи, лыр 

игъэгъун папщlэ псэлъэбзэм зэрыхуэмыныкъуэнур гурыlуэгъуэнщ. Ауэ, а 

псэущхьэм лыр игъэгъуу е лы гъуар илъытэу къиlуэтэн папщlи псэлъэбзэр 

ухуарэ лажьэу щытын зэрыхуейри гурыlуэгъуэнщ. Аращи, а псэущхьэм 

лыр зэрыгъум япэ дыдэ гулъытэ щыхуищlам псэлъэбзэ ухуэныгъэр 

иджыри къыщlимыдзауэ щытами, игъэгъун гугъэкlэ лыр игъэтlылъу 

щыщlидзам а псэущхьэм къызхигъэlукl макъхэри хуэм хуэмурэ 

псэлъэбзэр зэрыухуэнум хуэунэтlарэ хуэкlуэу щlидзагъэнт.  

″Хьэ″р мэшу цlыхум къигъэкlыу щыщlидза зэманыгъуэм хуэзэу ″хьэ″м 

ирищlылlэрэ къыхищlыкl шхыныгъуэхэр къызэрыlуатэ псалъэхэм лъабжьэ 

хуэхъуащ ″лы″ым ирищlылlэу щытахэр къызэрыlуэта псалъэхэри, 

мыпхуэдэу макъыбзэ лэжьэкlэу ухуа псалъэхэмрэ (п.п: лыгъу) ахэр 

этимологие лъабжьэ зэрыхуэхъукlэрэ псалъэ ухуэныгъэми (хьэлыгъу) и 

зэхуакум дэлъ зэманыгъуэр - къэта щапхъэхэми (лыгъу, хьэлыгъу) 

зэрелъытащи- макъыбзэ лэжьэкlэм и къежьапlэмрэ этимологиер 

псэлъэбзэм и блэкlам теухуауэ зылъэlэсыфым щыгъуазэ ухуэзыщl зы 

зэманыгъуэ щапхъэщ. Ауэ икlи, ар адыгэбзэм зэрытеухуаращ зи фlыгъэри, 

этимологие лъабжьэ зиlэу ухуауэ зи гугъу тщlа псалъэхэр къыщыхъуа 

зэманыгъуэр этимологиер зыдэlэбэфахэм елъытауэ зэманыгъуэшхуэу 

зэрылъытапхъэри гурыlуэгъуэнщ.  

 


